
অন্যে যে পরশে অপবিত্র মনে
আই দশা ঘটে তারে।”

নিরখি নির্ঝর নিকটে সে সব
ভ্রমে প্রাণী এক জন,

মধুময় হাসি, মধুর মাধুরী
অঙ্গেতে করে ধারণ;

অতি সুললিত আকৃতি তাহার
দেহকান্তি নিরুপম,

মুখে দিব্য ছটা অধরে সতত
মৃদু হাসি সুধা-সম;

গলে প্রস্ফুটিত প্রীতিকর দাম
গ্রথিত অপূর্ব্ব ফুলে;

স্বতঃ-নিনাদিত মধুর বাদিত্র
লম্বিত বাহুর মূলে;

সুখে করি গান ভ্রমে ঝরে ঝরে
সরল সুমিষ্ট ভাষে;

বিমল বদনে নিরমল জ্যোতি
সূর্য্য-আভা পরকাশে।

নিবার-বিলাসী প্রাণিগণ তারে
কত সমাদর করে;

বসায়ে নিকটে আনন্দে বিহ্বল
শুনে গীত প্রেমভরে।

হেরি কত ক্ষণ জিজ্ঞাসি আশারে
কেবা সে অপূর্ব্ব জন,

তুষি এ সবারে নির্ঝরে নির্ঝরে
এরূপে করে ভ্রমণ?

আশা কহে হাসি "এই যে পরাণী
দেখিতে হেন সুঠাম,

প্রণয়-কাননে চিরদিন বাস,
সন্তোষ ইহার নাম।”

